
KYTS 4.4 RASMIRASI KSHAYAAYA TVAA -
KRISHNA YAJURVEDA TAITTIRIYA
SAMHITA PATHA

kṛṣṇa yajurvēdīya taittirīya saṃhitāyā-ñchaturthakāṇḍē chaturthaḥ praśnaḥ –
pañchamachitiśēṣanirūpaṇaṃ

ō-nnamaḥ paramātmanē, śrī mahāgaṇapatayē namaḥ,
śrī gurubhyō namaḥ ।  ha̠ri̠ḥ ōm ॥

ra̠śmira̍si̠ kṣayā̍ya tvā̠ kṣaya̍-ñjinva̠ prēti̍rasi̠ dharmā̍ya tvā̠ dharma̍-ñji̠nvānvi̍tirasi di̠vē
tvā̠ diva̍-ñjinva sa̠ndhira̍sya̠ntari̍kṣāya tvā̠-‘ntari̍kṣa-ñjinva prati̠dhira̍si pṛthi̠vyai tvā̍
pṛthi̠vī-ñji̍nva viṣṭa̠bhō̍ṃ-‘si̠ vṛṣṭyai̎ tvā̠ vṛṣṭi̍-ñjinva pra̠vā-‘syahnē̠ tvā-‘ha̍rjinvānu̠ vā-‘si̠
rātri̍yai tvā̠ rātri̍-ñjinvō̠ śiga̍si̠ [rātri̍-ñjinvō̠ śiga̍si, vasu̍bhyastvā̠] 1

vasu̍bhyastvā̠ vasū̎mjinva prakē̠tō̍-‘si ru̠drēbhya̍stvā ru̠drāñji̍nva
sudī̠tira̍syādi̠tyēbhya̍stvā ”di̠tyāñji̠nvaujō̍-‘si pi̠tṛbhya̍stvā pi̠tṝñji̍nva̠ tantu̍rasi
pra̠jābhya̍stvā pra̠jā ji̍nva pṛtanā̠ṣāḍa̍si pa̠śubhya̍stvā pa̠śūñji̍nva rē̠vada̠syōṣa̍dhībhya̠-
stvauṣa̍dhī-rjinvābhi̠jida̍si yu̠ktagrā̠vēndrā̍ya̠ tvēndra̍-ñji̠nvādhi̍patirasi prā̠ṇāya̍
[prā̠ṇāya̍, tvā̠ prā̠ṇa-ñji̍nva] 2

tvā prā̠ṇa-ñji̍nva ya̠ntā-‘sya̍pā̠nāya̍ tvā-‘pā̠na-ñji̍nva sa̠gṃ̠sarpō̍-‘si̠ chakṣu̍ṣē tvā̠
chakṣu̍rjinva vayō̠dhā a̍si̠ śrōtrā̍ya tvā̠ śrōtra̍-ñjinva tri̠vṛda̍si pra̠vṛda̍si sa̠ṃvṛda̍si
vi̠vṛda̍si sagṃrō̠hō̍-‘si nīrō̠hō̍-‘si prarō̠hō̎-‘syanurō̠hō̍-‘si vasu̠kō̍-‘si̠ vēṣa̍śrirasi̠
vasya̍ṣṭirasi ॥  3 ॥
(u̠śiga̍si – prā̠ṇāya̠ – tricha̍tvārigṃśachcha) (a. 1)

rājñya̍si̠ prāchī̠ digvasa̍vastē dē̠vā adhi̍patayō̠-‘gnirhē̍tī̠nā-mpra̍tidha̠rtā̍ tri̠vṛ-ttvā̠
stōma̍ḥ pṛthi̠vyāg śra̍ya̠tvājya̍-mu̠kthamavya̍thaya-thstabhnātu rathanta̠ragṃ sāma̠
prati̍ṣṭhityai vi̠rāḍa̍si dakṣi̠ṇā digru̠drāstē̍ dē̠vā adhi̍pataya̠ indrō̍ hētī̠nā-mpra̍tidha̠rtā
pa̍ñchada̠śastvā̠ stōma̍ḥ pṛthi̠vyāg śra̍yatu̠ pra-u̍gamu̠ktha-mavya̍thaya-thstabhnātu
bṛ̠ha-thsāma̠ prati̍ṣṭhityai sa̠mrāḍa̍si pra̠tīchī̠ di- [dik, ā̠di̠tyāstē̍] 4

-gā̍di̠tyāstē̍ dē̠vā adhi̍pataya̠-ssōmō̍ hētī̠nā-mpra̍tidha̠rtā sa̍ptada̠śastvā̠ stōma̍ḥ
pṛthi̠vyāg śra̍yatu marutva̠tīya̍mu̠ktha-mavya̍thaya-thstabhnātu vairū̠pagṃ sāma̠
prati̍ṣṭhityāyai sva̠rāḍa̠syudī̍chī̠ dig viśvē̍ tē dē̠vā adhi̍patayō̠ varu̍ṇō hētī̠nā-
mpra̍tidha̠rtaika̍vi̠gṃ̠śa stvā̠ stōma̍ḥ pṛthi̠vyāg śra̍yatu̠ niṣkē̍valya-mu̠kthamavya̍thaya-



thstabhnātu vairā̠jagṃ sāma̠ prati̍ṣṭhityā̠ adhi̍patnyasi bṛha̠tī dimma̠ruta̍stē dē̠vā
adhi̍patayō̠ [adhi̍patayaḥ, bṛha̠spati̍rhētī̠-] 5

bṛha̠spati̍rhētī̠nā-mpra̍tidha̠rtā tri̍ṇavatrayastri̠gṃ̠śau tvā̠ stōmau̍ pṛthi̠vyāg śra̍yatāṃ
vaiśvadēvāgnimāru̠tē u̠kthē avya̍thayantī stabhnītāgṃ śākvararaiva̠tē sāma̍nī̠
prati̍ṣṭhityā a̠ntari̍kṣā̠yarṣa̍yastvā prathama̠jā dē̠vēṣu̍ di̠vō mātra̍yā vari̠ṇā pra̍thantu
vidha̠rtā chā̠yamadhi̍patiścha̠ tē tvā̠ sarvē̍ saṃvidā̠nā nāka̍sya pṛ̠ṣṭhē su̍va̠rgē lō̠kē
yaja̍māna-ñcha sādayantu ॥  6 ॥
(pra̠tīchī̠ diṃ – ma̠ruta̍stē dē̠vā adhi̍pataya – śchatvāri̠gṃ̠śachcha̍) (a. 2)

a̠ya-mpu̠rō hari̍kēśa̠-ssūrya̍raśmi̠stasya̍ rathagṛ̠thsaścha̠ rathau̍jāścha sēnāni
grāma̠ṇyau̍ puñjikastha̠lā cha̍ kṛtastha̠lā chā̎phsa̠rasau̍ yātu̠dhānā̍ hē̠tī rakṣāgṃ̍si̠
prahē̍ti ra̠ya-nda̍kṣi̠ṇā vi̠śva ka̍rmā̠ tasya̍ rathasva̠naścha̠ rathē̍chitraścha sēnāni
grāma̠ṇyau̍ mēna̠kā cha̍ sahaja̠nyā chā̎phsa̠rasau̍ da̠ṃṇava̍ḥ pa̠śavō̍ hē̠tiḥ pauru̍ṣēyō
va̠dhaḥ prahē̍ti ra̠ya-mpa̠śchā-dvi̠śvavya̍chā̠ stasya̠ ratha̍ prōta̠śchā-sa̍marathaścha
sēnāni grāma̠ṇyau̎ pra̠mlōcha̍ntī chā- [pra̠mlōcha̍ntī cha, a̠nu̠mlōcha̍ntī-] 7

-‘nu̠mlōcha̍ntī-chāphsa̠rasau̍ sa̠rpā hē̠ti rvyā̠ghrāḥ prahē̍ti ra̠ya mu̍tta̠rā-thsa̠ṃyañd-
va̍su̠stasya̍ sēna̠jichcha̍ su̠ṣēṇa̍ścha sēnāni grāma̠ṇyau̍ vi̠śvāchī̍ cha ghṛ̠tāchī̍
chāphsa̠rasā̠ vāpō̍ hē̠ti rvāta̠ḥ prahē̍ti ra̠yamu̠parya̠ rvāgva̍-su̠stasya̠ tārkṣya̠-śchāri̍ṣṭa-
nēmiścha sēnāni grāma̠ṇyā̍ vu̠rvaśī̍ cha pū̠rvachi̍ttiśchā-phsa̠rasau̍ vi̠dyuddhē̠tira̍-
va̠sphūrja̠-nprahē̍ti̠ stēbhyō̠ nama̠stē nō̍ mṛḍayantu̠ tē ya- [tē yam, dvi̠ṣmō] 8

-ndvi̠ṣmō yaścha̍ nō̠ dvēṣṭi̠ taṃ vō̠ jambhē̍ dadhāmyā̠yōstvā̠ sada̍nē sādayā̠myava̍ta
śChā̠yāyā̠-nnama̍-ssamu̠drāya̠ nama̍-ssamu̠drasya̠ chakṣa̍sē paramē̠ṣṭhī tvā̍ sādayatu
di̠vaḥ pṛ̠ṣṭhē vyacha̍svatī̠-mpratha̍svatīṃ vi̠bhūma̍tī-mpra̠bhūma̍tī-mpari̠bhūma̍tī̠-
ndiva̍ṃ yachCha̠ diva̍-ndṛgṃha̠ diva̠-mmā higṃ̍sī̠rviśva̍smai prā̠ṇāyā̍pā̠nāya̍
vyā̠nāyō̍dā̠nāya̍ prati̠ṣṭhāyai̍ cha̠ritrā̍ya̠ sūrya̍stvā̠-‘bhi pā̍tu ma̠hyā sva̠styā Cha̠rdiṣā̠
śanta̍mēna̠ tayā̍ dē̠vata̍yā-‘ṅgira̠sva-ddhru̠vā sī̍da ॥  prōtha̠daśvō̠ na yava̍sē avi̠ṣyan.
ya̠dā ma̠ha-ssa̠~ṃvara̍ṇā̠-dvyasthā̎t ।  āda̍sya̠ vātō̠ anu̍ vāti śō̠chiradha̍ sma tē̠
vraja̍na-ṅkṛ̠ṣṇama̍sti ॥  9 ॥
(pra̠mlōcha̍ntī cha̠ – yagg – sva̠styā – ‘ṣṭāvigṃ̍śatiścha) (a. 3)

a̠gnirmū̠rdhā di̠vaḥ ka̠ku-tpati̍ḥ pṛthi̠vyā a̠yam ।  a̠pāgṃ rētāgṃ̍si jinvati ॥  tvāma̍gnē̠
puṣka̍rā̠daddhyatha̍rvā̠ nira̍manthata ।  mū̠rdhnō viśva̍sya vā̠ghata̍ḥ ॥  a̠yama̠gni-
ssa̍ha̠sriṇō̠ vāja̍sya śa̠tina̠spati̍ḥ ।  mū̠rdhā ka̠vī ra̍yī̠ṇām ॥  bhuvō̍ ya̠jñasya̠ raja̍saścha
nē̠tā yatrā̍ ni̠yudbhi̠-ssacha̍sē śi̠vābhi̍ḥ ।  di̠vi mū̠rdhāna̍-ndadhiṣē suva̠r̠ṣā-
ñji̠hvāma̍gnē chakṛṣē havya̠vāha̎m ॥  abō̎ddhya̠gni-ssa̠midhā̠ janā̍nā̠- [janā̍nām, prati̍]
10

-mprati̍ dhē̠numi̍vā ya̠tīmu̠ṣāsa̎m ।  ya̠hvā i̍va̠ prava̠yā mu̠jjihā̍nā̠ḥ pra bhā̠nava̍-
ssisratē̠ nāka̠machCha̍ ॥  avō̍chāma ka̠vayē̠ mēddhyā̍ya̠ vachō̍ va̠ndāru̍ vṛṣa̠bhāya̠



vṛṣṇē̎ ।  gavi̍ṣṭhirō̠ nama̍sā̠ stōma̍ma̠gnau di̠vīva̍ ru̠kmamu̠rvyañcha̍maśrēt ॥  jana̍sya
gō̠pā a̍janiṣṭa̠ jāgṛ̍vira̠gni-ssu̠dakṣa̍-ssuvi̠tāya̠ navya̍sē ।  ghṛ̠tapra̍tīkō bṛha̠tā di̍vi̠spṛśā̎
dyu̠madvi bhā̍ti bhara̠tēbhya̠-śśuchi̍ḥ ॥  tvāma̍gnē̠ aṅgi̍rasō̠ [aṅgi̍rasaḥ, guhā̍
hi̠tamanva̍-] 11

guhā̍ hi̠tamanva̍-vindañChiśriyā̠ṇaṃ vanē̍vanē ।  sa jā̍yasē ma̠thyamā̍na̠-ssahō̍ ma̠ha-
ttvāmā̍hu̠-ssaha̍saspu̠trama̍ṅgiraḥ ॥  ya̠jñasya̍ kē̠tu-mpra̍tha̠ma-mpu̠rōhi̍tama̠gni-
nnara̍striṣadha̠sthē sami̍ndhatē ।  indrē̍ṇa dē̠vai-ssa̠ratha̠gṃ̠ sa ba̠r̠hiṣi̠ sīda̠nni hōtā̍
ya̠jathā̍ya su̠kratu̍ḥ ॥  tvā-ñchi̍traśravastama̠ hava̍ntē vi̠kṣu ja̠ntava̍ḥ ।  śō̠chiṣkē̍śa-
mpurupri̠yāgnē̍ ha̠vyāya̠ vōḍha̍vē ॥  sakhā̍ya̠-ssaṃva̍-ssa̠myañcha̠-miṣa̠gg̠- [-miṣa̎m,
stōma̍-ñchā̠gnayē̎ । ] 12

-stōma̍-ñchā̠gnayē̎ ।  varṣi̍ṣṭhāya kṣitī̠nāmū̠rjō naptrē̠ saha̍svatē ॥  sagṃsa̠midyu̍vasē
vṛṣa̠nnagnē̠ viśvā̎nya̠rya ā ।  i̠ḍaspa̠dē sami̍ddhyasē̠ sa nō̠ vasū̠nyā bha̍ra ॥  ē̠nā vō̍
a̠gni-nnama̍sō̠rjō napā̍ta̠mā hu̍vē ।  pri̠ya-ñchēti̍ṣṭhamara̠tigg sva̍ddhva̠raṃ viśva̍sya
dū̠tama̠mṛta̎m ॥  sa yō̍jatē aru̠ṣō vi̠śvabhō̍jasā̠ sa du̍drava̠-thsvā̍hutaḥ ।  su̠brahmā̍
ya̠jña-ssu̠śamī̠ [ya̠jña-ssu̠śamī̎, vasū̍nā-] 13

vasū̍nā-ndē̠vagṃ rādhō̠ janā̍nām ॥  uda̍sya śō̠chira̍sthādā̠-juhvā̍nasya mī̠ḍhuṣa̍ḥ ।
uddha̠māsō̍ aru̠ṣāsō̍ divi̠spṛśa̠-ssama̠gnimi̍ndhatē̠ nara̍ḥ ॥  agnē̠ vāja̍sya̠ gōma̍ta̠ īśā̍na-
ssahasō yahō ।  a̠smē dhē̍hi jātavēdō̠ mahi̠ śrava̍ḥ ॥  sa i̍dhā̠nō vasu̍ṣka̠vi-
ra̠gnirī̠ḍēnyō̍ gi̠rā ।  rē̠vada̠smabhya̍-mpurvaṇīka dīdihi ॥  kṣa̠pō rā̍jannu̠ta tmanā-‘gnē̠
vastō̍ru̠tōṣasa̍ḥ ।  sa ti̍gmajambha [ ] 14

ra̠kṣasō̍ daha̠ prati̍ ॥  ā tē̍ agna idhīmahi dyu̠manta̍-ndēvā̠jara̎m ।  yaddha̠ syā tē̠
panī̍yasī sa̠mi-ddī̠daya̍ti̠ dyavīṣagg̍ stō̠tṛbhya̠ ā bha̍ra ॥  ā tē̍ agna ṛ̠chā ha̠vi-śśu̠krasya̍
jyōtiṣaspatē ।  suścha̍ndra̠ dasma̠ viśpa̍tē̠ havya̍vā̠-ṭtubhyagṃ̍ hūyata̠ iṣagg̍ stō̠tṛbhya̠
ā bha̍ra ॥  u̠bhē su̍śchandra sa̠rpiṣō̠ darvī̎ śrīṇīṣa ā̠sani̍ ।  u̠tō na̠ u-tpu̍pūryā [u-
tpu̍pūryāḥ, u̠kthēṣu̍] 15

u̠kthēṣu̍ śavasaspata̠ iṣagg̍ stō̠tṛbhya̠ ā bha̍ra ॥  agnē̠ tama̠dyāśva̠-nna stōmai̠ḥ kratu̠-
nna bha̠dragṃ hṛ̍di̠spṛśa̎m ।  ṛ̠ddhyāmā̍ ta̠ ōhai̎ḥ ॥  adhā̠ hya̍gnē̠ kratō̎rbha̠drasya̠
dakṣa̍sya sā̠dhōḥ ।  ra̠thīr-ṛ̠tasya̍ bṛha̠tō ba̠bhūtha̍ ॥  ā̠bhiṣṭē̍ a̠dya gī̠rbhirgṛ̠ṇantō-‘gnē̠
dāśē̍ma ।  pra tē̍ di̠vō na sta̍nayanti̠ śuṣmā̎ḥ ॥  ē̠bhirnō̍ a̠rkairbhavā̍ nō a̠rvā- [a̠rvāṅ,
suva̠rna jyōti̍ḥ । ] 16

-ṅkhsuva̠rna jyōti̍ḥ ।  agnē̠ viśvē̍bhi-ssu̠manā̠ anī̍kaiḥ ॥  a̠gnigṃ hōtā̍ra-mmanyē̠
dāsva̍nta̠ṃ vasō̎-ssū̠nugṃ saha̍sō jā̠tavē̍dasam ।  vipra̠-nna jā̠tavē̍dasam ।  ya
ū̠rdhvayā̎ svaddhva̠rō dē̠vō dē̠vāchyā̍ kṛ̠pā ।  ghṛ̠tasya̠ vibhrā̎ṣṭi̠manu̍ śu̠kraśō̍chiṣa
ā̠juhvā̍nasya sa̠rpiṣa̍ḥ ॥  agnē̠ tva-nnō̠ anta̍maḥ ।  u̠ta trā̠tā śi̠vō bha̍va varū̠thya̍ḥ ॥
ta-ntvā̍ śōchiṣṭha dīdivaḥ ।  su̠mnāya̍ nū̠namī̍mahē̠ sakhi̍bhyaḥ ॥
vasu̍ra̠gnirvasu̍śravāḥ ।  achChā̍ nakṣi dyu̠matta̍mō ra̠yi-ndā̎ḥ ॥  17 ॥



(janā̍nā̠ – maṅgi̍rasa̠ – iṣagṃ̍ – su̠śamī̍ – tigmajambha – pupūryā – a̠rvāṃ –
vasu̍śravā̠ḥ – pañcha̍ cha) (a. 4)

i̠ndrā̠gnibhyā̎-ntvā sa̠yujā̍ yu̠jā yu̍najmyā ghā̠rābhyā̠-ntēja̍sā̠ varcha̍sō̠ kthēbhi̠-
sstōmē̍bhi̠ śChandō̍bhī ra̠yyai pōṣā̍ya sajā̠tānā̎-mmaddhyama̠sthēyā̍ya̠ mayā̎ tvā
sa̠yujā̍ yu̠jā yu̍najmya̠bā-ndu̠lā ni̍ta̠tni ra̠bhraya̍ntī mē̠ghaya̍ntī va̠r̠ṣaya̍ntī chupu̠ṇīkā̠
nāmā̍si pra̠jāpa̍tinā tvā̠ viśvā̍bhirdhī̠bhirupa̍ dadhāmi pṛthi̠vyu̍dapu̠ramannē̍na vi̠ṣṭā
ma̍nu̠ṣyā̎stē gō̠ptārō̠ ‘gnirviya̍ttō-‘syā̠-ntāma̠ha-mpra̍ padyē̠ sā [ ] 18

mē̠ śarma̍ cha̠ varma̍ chā̠stvadhi̍ dyaura̠ntari̍kṣa̠-mbrahma̍ṇā vi̠ṣṭā ma̠ruta̍stē gō̠ptārō̍
vā̠yurviya̍ttō-‘syā̠-ntāma̠ha-mpra pa̍dyē̠ sā mē̠ śarma̍ cha̠ varma̍ chāstu̠
dyaurapa̍rājitā̠-‘mṛtē̍na vi̠ṣṭā-”di̠tyāstē̍ gō̠ptāra̠-ssūryō̠ viya̍ttō-‘syā̠-ntāma̠ha-mpra
pa̍dyē̠ sā mē̠ śarma̍ cha̠ varma̍ chāstu ॥  19 ॥
(sā – ‘ṣṭācha̍tvārigṃśachcha) (a. 5)

bṛha̠spati̍stvā sādayatu pṛthi̠vyāḥ pṛ̠ṣṭhē jyōti̍ṣmatī̠ṃ viśva̍smai prā̠ṇāyā̍pā̠nāya̠ viśva̠-
ñjyōti̍ryachChā̠- gnistē-‘dhi̍pati rvi̠śvaka̍rmā tvā sādayatva̠ntari̍kṣasya pṛ̠ṣṭhē
jyōti̍ṣmatī̠ṃ viśva̍smai prā̠ṇāyā̍pā̠nāya̠ viśva̠-ñjyōti̍ryachCha vā̠yustē-‘dhi̍patiḥ
pra̠jāpa̍tistvā sādayatu di̠vaḥ pṛ̠ṣṭhē jyōti̍ṣmatī̠ṃ viśva̍smai prā̠ṇāyā̍pā̠nāya̠ viśva̠-
ñjyōti̍ryachCha paramē̠ṣṭhī tē-‘dhi̍patiḥ purōvāta̠sani̍rasya bhra̠sani̍rasi vidyu̠thsani̍-
[vidyu̠thsani̍ḥ, a̠si̠ sta̠na̠yi̠tnu̠sani̍rasi] 20

-rasi stanayitnu̠sani̍rasi vṛṣṭi̠sani̍rasya̠-gnēryānya̍si dē̠vānā̍magnē̠ yānya̍si
vā̠yōryānya̍si dē̠vānā̎ṃ vāyō̠yānya̍sya̠ntari̍kṣasya̠ yānya̍si dē̠vānā̍-
mantarikṣa̠yānya̍sya̠-ntari̍kṣamasya̠ntari̍kṣāya tvā sali̠lāya̍ tvā̠ sarṇī̍kāya tvā̠ satī̍kāya
tvā̠ kētā̍ya tvā̠ prachē̍tasē tvā̠ viva̍svatē tvā di̠vastvā̠ jyōti̍ṣa ādi̠tyēbhya̍stva̠rchē tvā̍
ru̠chē tvā̎ dyu̠tē tvā̍ bhā̠sē tvā̠ jyōti̍ṣē tvā yaśō̠dā-ntvā̠ yaśa̍si tējō̠dā-ntvā̠ tēja̍si
payō̠dā-ntvā̠ paya̍si varchō̠dā-ntvā̠ varcha̍si draviṇō̠dā-ntvā̠ dravi̍ṇē sādayāmi̠
tēnarṣi̍ṇā̠ tēna̠ brahma̍ṇā̠ tayā̍ dē̠vata̍yā-‘ṅgira̠sva-ddhru̠vā sī̍da ॥  21 ॥
(vi̠dyu̠thsani̍ – rdyu̠tē tvai – kā̠nna tri̠gṃ̠śachcha̍) (a. 6)

bhū̠ya̠skṛda̍si variva̠skṛda̍si̠ prāchya̍syū̠rdhvā-‘sya̍-ntarikṣa̠sada̍sya̠-ntari̍kṣē sīdā-
phsu̠ṣada̍si śyēna̠sada̍si gṛddhra̠sada̍si suparṇa̠sada̍si nāka̠sada̍si pṛthi̠vyāstvā̠ dravi̍ṇē
sādayāmya̠-ntari̍kṣasya tvā̠ dravi̍ṇē sādayāmi di̠vastvā̠ dravi̍ṇē sādayāmi di̠śā-ntvā̠
dravi̍ṇē sādayāmi draviṇō̠dā-ntvā̠ dravi̍ṇē sādayāmi prā̠ṇa-mmē̍ pāhya-pā̠na-mmē̍ pāhi
vyā̠na-mmē̍ [vyā̠na-mmē̎, pā̠hyāyu̍rmē pāhi] 22

pā̠hyāyu̍rmē pāhi vi̠śvāyu̍rmē pāhi sa̠rvāyu̍rmē pā̠hyagnē̠ ya-ttē̠ para̠gṃ̠ hṛnnāma̠
tāvēhi̠ sagṃ ra̍bhāvahai̠ pāñcha̍ janyē̠ṣva-pyē̎ddhyagnē̠ yāvā̠ ayā̍vā̠ ēvā̠ ūmā̠-ssabda̠-
ssaga̍ra-ssu̠mēka̍ḥ ॥  23 ॥
(vyā̠na-mmē̠-dvātrigṃ̍śachcha) (a. 7)



a̠gninā̍ viśvā̠ṣāṭ sūryē̍ṇa sva̠rā-ṭkratvā̠ śachī̠pati̍r-ṛṣa̠bhēṇa̠ tvaṣṭā̍ ya̠jñēna̍ ma̠ghavā̠-
ndakṣi̍ṇayā suva̠rgō ma̠nyunā̍ vṛtra̠hā sauhā̎rdyēna tanū̠dhā annē̍na̠ gaya̍ḥ pṛthi̠vyā-
‘sa̍nō dṛ̠gbhira̍nnā̠dō va̍ṣaṭkā̠rēṇa̠rdha-ssāmnā̍ tanū̠pā vi̠rājā̠ jyōti̍ṣmā̠-nbrahma̍ṇā
sōma̠pā gōbhi̍rya̠jña-ndā̍dhāra kṣa̠trēṇa̍ manu̠ṣyā̍-naśvē̍na cha̠ rathē̍na cha
va̠jryṛ̍tubhi̍ḥ pra̠bhu-ssa̍ṃvathsa̠rēṇa̍ pari̠bhū stapa̠sā-‘nā̍dhṛṣṭa̠-ssūrya̠-ssa-nta̠nūbhi̍ḥ
॥  24 ॥
(a̠gni – raikā̠nna pa̍ñchā̠śat) (a. 8)

pra̠jāpa̍ti̠rmana̠sā ‘ndhō-‘chChē̍tō dhā̠tā dī̠kṣāyāgṃ̍ savi̠tā bhṛ̠tyā-mpū̠ṣā
sō̍ma̠kraya̍ṇyā̠ṃ varu̍ṇa̠ upa̍na̠ddhō ‘su̍raḥ krī̠yamā̍ṇō mi̠traḥ krī̠ta-śśi̍pivi̠ṣṭa āsā̍ditō
na̠randhi̍ṣaḥ prō̠hyamā̠ṇō ‘dhi̍pati̠rāga̍taḥ pra̠jāpa̍tiḥ praṇī̠yamā̍nō̠ ‘gnirāgnī̎ddhrē̠
bṛha̠spati̠rāgnī̎ddhrā-tpraṇī̠yamā̍na̠ indrō̍ havi̠rdhānē ‘di̍ti̠rāsā̍ditō̠
viṣṇu̍rupāvahri̠yamā̠ṇō ‘tha̠rvōpō̎ttō ya̠mō̍-‘bhiṣu̍tō ‘pūta̠pā ā̍dhū̠yamā̍nō vā̠yuḥ
pū̠yamā̍nō mi̠traḥ, kṣī̍ra̠śrīrma̠nthī sa̍ktu̠śrīrvai̎śvadē̠va unnī̍tō ru̠dra āhu̍tō vā̠yurāvṛ̍ttō
nṛ̠chakṣā̠ḥ prati̍khyātō bha̠kṣa āga̍taḥ pitṛ̠ṇā-nnā̍rāśa̠gṃ̠sō ‘su̠rātta̠-ssindhu̍ra-
vabhṛ̠thama̍vapra̠yan-thsa̍mu̠drō ‘va̍gata-ssali̠laḥ praplu̍ta̠-ssuva̍ru̠dṛcha̍-ṅga̠taḥ ॥  25
॥
(ru̠dra – ēka̍vigṃśatiścha) (a. 9)

kṛtti̍kā̠ nakṣa̍tra-ma̠gnirdē̠vatā̠-‘gnē rucha̍-sstha pra̠jāpa̍tērdhā̠tu-ssōma̍sya̠rchē tvā̍
ru̠chē tvā̎ dyu̠tē tvā̍ bhā̠sē tvā̠ jyōti̍ṣē tvā rōhi̠ṇī nakṣa̍tra-mpra̠jāpa̍tirdē̠vatā̍ mṛgaśī̠r̠ṣa̍-
nnakṣa̍tra̠gṃ̠ sōmō̍ dē̠vatā̠ ”rdrā nakṣa̍tragṃ ru̠drō dē̠vatā̠ puna̍rvasū̠
nakṣa̍tra̠madi̍tirdē̠vatā̍- ti̠ṣyō̍ nakṣa̍tra̠-mbṛha̠spati̍rdē̠vatā̎ ”śrē̠ṣā nakṣa̍tragṃ sa̠rpā
dē̠vatā̍ ma̠ghā nakṣa̍tra-mpi̠tarō̍ dē̠vatā̠ phalgu̍nī̠ nakṣa̍tra- [nakṣa̍tram, a̠rya̠mā] 26

-marya̠mā dē̠vatā̠ phalgu̍nī̠ nakṣa̍tra̠-mbhagō̍ dē̠vatā̠ hastō̠ nakṣa̍tragṃ savi̠tā dē̠vatā̍
chi̠trā nakṣa̍tra̠mindrō̍ dē̠vatā̎ svā̠tī nakṣa̍traṃ vā̠yurdē̠vatā̠ viśā̍khē̠ nakṣa̍tramindrā̠gnī
dē̠vatā̍ ‘nūrā̠dhā nakṣa̍tra-mmi̠trō dē̠vatā̍ rōhi̠ṇī nakṣa̍tra̠mindrō̍ dē̠vatā̍ vi̠chṛtau̠
nakṣa̍tra-mpi̠tarō̍ dē̠vatā̍ ‘ṣā̠ḍhā nakṣa̍tra̠māpō̍ dē̠vatā̍ ‘ṣā̠ḍhā nakṣa̍tra̠ṃ viśvē̍ dē̠vā
dē̠vatā̎ śrō̠ṇā nakṣa̍tra̠ṃ viṣṇu̍rdē̠vatā̠ śravi̍ṣṭhā̠ nakṣa̍tra̠ṃ vasa̍vō [nakṣa̍tra̠ṃ
vasa̍vaḥ, dē̠vatā̍] 27

dē̠vatā̍ śa̠tabhi̍ṣa̠-nnakṣa̍tra̠mindrō̍ dē̠vatā̎ prōṣṭhapa̠dā nakṣa̍trama̠ja ēka̍pā-ddē̠vatā̎
prōṣṭhapa̠dā nakṣa̍tra̠mahi̍rbu̠ddhniyō̍ dē̠vatā̍ rē̠vatī̠ nakṣa̍tra-mpū̠ṣā dē̠vatā̎ ‘śva̠yujau̠
nakṣa̍trama̠śvinau̍ dē̠vatā̍ ‘pa̠bhara̍ṇī̠rnakṣa̍traṃ ya̠mō dē̠vatā̍, pū̠rṇā pa̠śchādya-ttē̍
dē̠vā ada̍dhuḥ ॥  28 ॥
(phalgu̍nī̠ nakṣa̍tra̠ṃ – ~ṃvasa̍va̠ – straya̍strigṃśachcha) (a. 10)

madhu̍ścha̠ mādha̍vaścha̠ vāsa̍ntikāvṛ̠tū śu̠kraścha̠ śuchi̍ścha̠ graiṣmā̍vṛ̠tū nabha̍ścha
nabha̠sya̍ścha̠ vārṣi̍kāvṛ̠tū i̠ṣaśchō̠rjaścha̍ śāra̠dāvṛ̠tū saha̍ścha saha̠sya̍ścha̠
haima̍ntikāvṛ̠tū tapa̍ścha tapa̠sya̍ścha śaiśi̠rāvṛ̠tū a̠gnēra̍nta-śślē̠ṣō̍-‘si̠ kalpē̍tā̠-
ndyāvā̍pṛthi̠vī kalpa̍ntā̠māpa̠ ōṣa̍dhī̠ḥ kalpa̍ntāma̠gnaya̠ḥ pṛtha̠mmama̠ jyaiṣṭhya̍ya̠



savra̍tā̠ [savra̍tāḥ, yē̎-‘gnaya̠-] 29

yē̎-‘gnaya̠-ssama̍nasō-‘nta̠rā dyāvā̍pṛthi̠vī śai̍śi̠rāvṛ̠tū a̠bhi kalpa̍mānā̠ indra̍miva dē̠vā
a̠bhi saṃvi̍śantu sa̠ṃyachcha̠ prachē̍tāśchā̠gnē-ssōma̍sya̠ sūrya̍syō̠-grā cha̍ bhī̠mā cha̍
pitṛ̠ṇāṃ ya̠masyēndra̍sya dhru̠vā cha̍ pṛthi̠vī cha̍ dē̠vasya̍ savi̠turma̠rutā̠ṃ varu̍ṇasya
dha̠rtrī cha̠ dhari̍trī cha mi̠trāvaru̍ṇayō rmi̠trasya̍ dhā̠tuḥ prāchī̍ cha pra̠tīchī̍ cha̠
vasū̍nāgṃ ru̠drāṇā̍- [ru̠drāṇā̎m, ā̠di̠tyānā̠-ntē] 30

-mādi̠tyānā̠-ntē tē-‘dhi̍pataya̠stēbhyō̠ nama̠stē nō̍ mṛḍayantu̠ tē ya-ndvi̠ṣmō yaścha̍ nō̠
dvēṣṭi̠ taṃ vō̠ jambhē̍ dadhāmi sa̠hasra̍sya pra̠mā a̍si sa̠hasra̍sya prati̠mā a̍si
sa̠hasra̍sya vi̠mā a̍si sa̠hasra̍syō̠nmā a̍si sāha̠srō̍-‘si sa̠hasrā̍ya tvē̠mā mē̍ agna̠ iṣṭa̍kā
dhē̠nava̍-ssa̠ntvēkā̍ cha śa̠ta-ñcha̍ sa̠hasra̍-ñchā̠yuta̍-ñcha [ ] 31

ni̠yuta̍-ñcha pra̠yuta̠-ñchārbu̍da-ñcha̠ nya̍rbuda-ñcha samu̠draścha̠ maddhya̠-
ñchānta̍ścha parā̠rdhaśchē̠mā mē̍ agna̠ iṣṭa̍kā dhē̠nava̍-ssantu ṣa̠ṣṭhi-ssa̠hasra̍ma̠yuta̠-
makṣī̍yamāṇā ṛta̠sthā stha̍rtā̠vṛdhō̍ ghṛta̠śchutō̍ madhu̠śchuta̠ ūrja̍svatī-ssvadhā̠vinī̠stā
mē̍ agna̠ iṣṭa̍kā dhē̠nava̍-ssantu vi̠rājō̠ nāma̍ kāma̠dughā̍ a̠mutrā̠muṣmi̍-~ṃllō̠kē ॥  32
॥
(savra̍tā – ru̠drāṇā̍ – ma̠yuta̍ñcha̠ – pañcha̍chatvārigṃśachcha) (a. 11)

sa̠mi-ddi̠śāmā̠śayā̍ na-ssuva̠rvinmadhō̠ratō̠ mādha̍vaḥ pātva̠smān ।  a̠gnirdē̠vō
du̠ṣṭarī̍tu̠radā̎bhya i̠da-ṅkṣa̠tragṃ ra̍kṣatu̠ pātva̠smān ॥  ra̠tha̠nta̠ragṃ sāma̍bhiḥ
pātva̠smā-ngā̍ya̠trī Chanda̍sāṃ vi̠śvarū̍pā ।  tri̠vṛnnō̍ vi̠ṣṭhayā̠ stōmō̠ ahnāgṃ̍ samu̠drō
vāta̍ i̠damōja̍ḥ pipartu ॥  u̠grā di̠śāma̠bhi-bhū̍tirvayō̠dhā-śśuchi̍-śśu̠krē aha̍nyōja̠sīnā̎ ।
indrādhi̍patiḥ pipṛtā̠datō̍ nō̠ mahi̍ [ ] 33

kṣa̠traṃ vi̠śvatō̍ dhārayē̠dam ॥  bṛ̠ha-thsāma̍ kṣatra̠bhṛ-dvṛ̠ddha vṛ̍ṣṇiya-ntri̠ṣṭubhauja̍-
śśubhi̠ta mu̠gravī̍ram ।  indra̠ stōmē̍na pañchada̠śēna̠ maddhya̍mi̠daṃ vātē̍na̠
saga̍rēṇa rakṣa ॥  prāchī̍ di̠śāgṃ sa̠haya̍śā̠ yaśa̍svatī̠ viśvē̍ dēvāḥ prā̠vṛṣā ‘hnā̠gṃ̠
suva̍rvatī ।  i̠da-ṅkṣa̠tra-ndu̠ṣṭara̍ma̠stvōjō ‘nā̍dhṛṣṭagṃ saha̠sriya̠gṃ̠ saha̍svat ॥
vai̠rū̠pē sāma̍nni̠ha tachCha̍kēma̠ jaga̍tyainaṃ vi̠kṣvā vē̍śayāmaḥ ।  viśvē̍ dēvā-
ssaptada̠śēna̠ [saptada̠śēna̍, varcha̍ i̠da-ṅkṣa̠tragṃ] 34

varcha̍ i̠da-ṅkṣa̠tragṃ sa̍li̠lavā̍tamu̠gram ॥  dha̠rtrī di̠śā-ṅkṣa̠trami̠da-ndā̍dhārōpa̠sthā-
”śā̍nā-mmi̠trava̍da̠stvōja̍ḥ ।  mitrā̍varuṇā śa̠radā-‘hnā̎-ñchikitnū a̠smai rā̠ṣṭrāya̠ mahi̠
śarma̍ yachChatam ॥  vai̠rā̠jē sāma̠nnadhi̍ mē manī̠ṣā-‘nu̠ṣṭubhā̠ sambhṛ̍taṃ vī̠ryagṃ̍
saha̍ḥ ।  i̠da-ṅkṣa̠tra-mmi̠trava̍dā̠rdradā̍nu̠ mitrā̍varuṇā̠ rakṣa̍ta̠-mādhi̍patyaiḥ ॥
sa̠mrā-ḍdi̠śāgṃ sa̠hasā̎mnī̠ saha̍svatyṛ̠turhē̍ma̠ntō vi̠ṣṭhayā̍ naḥ pipartu ।  a̠va̠syuvā̍tā
[a̠va̠syuvā̍tāḥ, bṛ̠ha̠tīrnu] 35

bṛha̠tīrnu śakva̍rīri̠maṃ ya̠jñama̍vantu nō ghṛ̠tāchī̎ḥ ॥  suva̍rvatī su̠dughā̍ na̠ḥ
paya̍svatī di̠śā-ndē̠vya̍vatu nō ghṛ̠tāchī̎ ।  tva-ṅgō̠pāḥ pu̍raē̠tōta pa̠śchā-dbṛha̍spatē̠



yāmyā̎ṃ yuṅgdhi̠ vācha̎m ॥  ū̠rdhvā di̠śāgṃ ranti̠rāśauṣa̍dhīnāgṃ saṃvathsa̠rēṇa̍
savi̠tā nō̠ ahnā̎m ।  rē̠va-thsāmāti̍chChandā u̠ Chandō-‘jā̍ta śatru-ssyō̠nā nō̍ astu ॥
stōma̍trayastrigṃśē̠ bhuva̍nasya patni̠ viva̍svadvātē a̠bhi nō̍ [a̠bhi na̍ḥ, gṛ̠ṇā̠hi̠ । ] 36

gṛṇāhi ।  ghṛ̠tava̍tī savita̠rādhi̍patyai̠ḥ paya̍svatī̠ ranti̠rāśā̍ nō astu ॥  dhru̠vā di̠śāṃ
viṣṇu̍pa̠tnyaghō̍rā̠-‘syēśā̍nā̠ saha̍sō̠ yā ma̠nōtā̎ ।  bṛha̠spati̍ rmāta̠riśvō̠ta vā̠yu-
ssa̍ndhuvā̠nā vātā̍ a̠bhi nō̍ gṛṇantu ॥  vi̠ṣṭa̠bhō-ndi̠vō dha̠ruṇa̍ḥ pṛthi̠vyā a̠syēśā̍nā̠
jaga̍tō̠ viṣṇu̍patnī ।  vi̠śvavya̍chā i̠ṣaya̍ntī̠ subhū̍ti-śśi̠vā nō̍ a̠stvadi̍tiru̠pasthē̎ ॥
vai̠śvā̠na̠rō na̍ ū̠tyāpṛ̠ṣṭō di̠vyanu̍ nō̠ ‘dyānu̍mati̠ranvida̍numatē̠ tva-ṅkayā̍ naśchi̠tra
ābhu̍va̠tkō a̠dya yu̍ṅktē ॥  37 ॥
(mahi̍ – saptada̠śēnā̍ – ‘va̠syuvā̍tā – a̠bhi nō – ‘nu̍ na̠ – śchatu̍rdaśa cha) (a.
12)

(ra̠śmira̍si̠ – rājñya̍sya̠ – ya-mpu̠rō hari̍kēśō̠ – ‘gnirmū̠rdha – ndrā̠gnibhyā̠ṃ – bṛha̠spati̍
– rbhūya̠skṛda̍ – sya̠gninā̍ viśvā̠ṣāṭ – pra̠jāpa̍ti̠rmana̍sā̠ – kṛtti̍kā̠ – madhu̍ścha –
sa̠middi̠śāṃ – dvāda̍śa )

(ra̠śmira̍si̠ – prati̍ dhē̠nu- ma̍si stanayitnu̠sani̍ra – syādi̠tyānāgṃ̍ – sa̠ptatrigṃ̍śat )

(ra̠śmira̍si̠, kō a̠dya yu̍ṅktē)

॥  hari̍ḥ ōm ॥

॥  kṛṣṇa yajurvēdīya taittirīya saṃhitāyā-ñchaturtha kāṇḍē chaturthaḥ praśna-
ssamāptaḥ ॥

